
Жыццязабеспячэнне беларускай вёскі ў паваенны час (другая палова 1940-х - 1950-я гг.)
__________________________________________________________________ Utrzymanie białoruskiej wsi w okresie powojennym (druga połowa 1940-tych i 1950-tych.)
Life support of the Belarusian village in the post-war period (the second half of the 1940s-1950s).

Праблематыка жыццязабеспячэння ў сучаснай гістарычнай навуцы актыўна дыскутуецца ў полі актыўнага міждысцыплінарнага дыялогу. У сучасных даследаваннях прадметная вобласць культуры жыццязабеспячэння пашыраецца за кошт далучэння сюжэтаў пра псіхалагічны мікраклімат, сістэму каштоўнасцей у сялянскіх калектывах рознага маштабу, а таксама пра выпрацаваны сялянствам механізм пераадольвання цяжкасцей ва ўмовах трансфармацыі сацыяльна-эканамічнага і палітычнага ладу. Апошняе вельмі выразна праяўляецца ў пасляваенны перыяд, калі ва ўмовах разбуранай эканомікі, для савецкага ўрада адной з першачарговых задач з'яўлялася аднаўленне на вызваленых тэрыторыях калгаснай сістэмы як механізму забеспячэння прадуктамі і сыравінай гарадоў, прамысловых цэнтраў, арміі; а для сельскага насельніцтва "пасляваеннае аднаўленне" азначала вяртанне да нармальнага стану асабістай гаспадаркі, якая з'яўлялася асноўнай крыніцай жыццезабеспячэння сялянскай сям'і. Геаграфічныя рамкі даследавання абдымаюць тэрыторыю Паўночнай Беларусі (Беларускае Падзьвіньне), гісторыка-этнаграфічны рэгіён, што ў разглядаемы перыяд адміністрацыйна ўваходзіў у склад Полацкай і Віцебскай абласцей, сацыяльна-эканамічныя адрозненні паміж якімі былі абумоўлены ўключэннем у склад першай раёнаў (Браслаўскі, Відскі, Глыбоцкі, Дзісненскі, Докшыцкі, Дунілавіцкі, Мёрскі, Пліскі і Шаркаўшчынскі), якія да 1939 г. уваходзілі ў склад Польшчы, дзе пераважала аднаасобная гаспадарка.  У выніку рэгіён меў у сваім складзе раёны з рознымі тыпамі сацыяльна-эканамічнага ўкладу і, адпаведна, розным узроўнем дабрабыту насельніцтва. Храналагічныя рамкі абдымаюць перыяд пасляваеннага аднаўлення сельскай гаспадаркі і калгаснай сістэмы ва ўсходніх раёнах Поўночнай Беларусі, паступовую ліквідацыю аднаасобных гаспадарак і пераход да прымусовай калектывізацыі ў заходніх раёнах, што суправаджалася разбурэннем традыцыйнага сялянскага ладу жыцця.
Пасля Вялікай Айчыннай вайны Паўночная Беларусь знаходзілася ў надзвычай цяжкім эканамічным становішчы. На Верхнедвіншчыне было спалена 426 вёсак, амаль цалкам былі зруйнаваны населеныя пункты Дзёрнавіцкага, Расіцкага, Сар’янскага і Юзэфоўскага сельсаветаў. На тэрыторыі Асвейскага раёна не засталося ніводнай цэлай пабудовы, а 21 062 даваенных жыхароў – толькі 6 430 чалавек (Pamięć, 2000, s. 209). У Віцебскім раёне з 59 000 жыхароў на момант вызвалення засталося толькі 12 000, Сіроцінскім – 24 449 з 48 775 чалавек (Witebshczyna oswoborzdennaya, 2009, s. 128, 212). Агульная колькасць сельскага насельніцтва Віцебскай вобласці (14 раёнаў) на 1 студзеня 1945 г. складала 433, 8 тыс. чалавек (61 % да даваенных даных), па ўсходніх раёнах (6 раёнаў) Полацкай вобласці – 123,5 (52,3 %), па заходніх раёнах (9 раёнаў) Полацкай вобласці – 241, 2 (75,5%) (Witebshczyna oswoborzdennaya, 2009, s.241-242). 
Ну, кончылася вайна, тады ж прыехалі –  нідзе нічога нет. Толькі вот так во зямля. Нідзе нічога нет. Во так во, на сабе гэту хатку насілі. Усё пад качалку, усё паскуды папалілі. Прышлі – толькі папялок быў. Там дзярэўня была – спалілі, і тут была – спалілі, толькі папялок быў. Нямецкія зямлянкі былі, там троху дальшэ выкапаныя. Дык мы ў тых зямлянках і жылі, пакуль гэта хаткі сабе папастроілі. На сабе во насілі браўнушачкі, насілі на сабе і строілі.  (Полацкі р-н) (FAPDU, 6).

Заходнія раёны (Браслаўскі, Відзкі, Глыбоцкі, Дзісенскі, Докшыцкі, Дунілавіцкі, Міёрскі, Пліскі, Шаркаўшчынскі) былі ў параўнальна лепшай гаспадарчай сітуацыі, чым усходнія часткі краю. У ліпені 1944 г. адзначалася, што хоць насельніцтва ва ўсёй БССР знаходзілася ў цяжкім становішчы, на захадзе людзі ў сваёй масе пазаставаліся на сельскагаспадарчых сядзібах, і не адчулі ўсяго цяжару акупацыі (Chiari, 2018, s. 317) Аднак і там сітуацыя была складаная, у першую чаргу, у раёнах, дзе знаходзіліся лясныя масівы і карныя акцыі нацыстаў супраць партызан былі інтэнсіўнымі (Браслаўскі, Шаркаўшчынскі), што адлюстравана і ва ўспамінах сельскіх жыхароў.
 “Вайна сільна скурожыла нас” (Браслаўскі р-н) (FAPDU, 20); “Бедна, бедна (жылі) пасле вайны. І ліпу елі, і верас елі. Што было… нада ж было выжыць і ўсё. У нас спалілі ўсё датла у 44-м гаду. Вясной усіх выгналі з дзярэўні,  на  падводы… У Зябкі ў баракі гналі нас” (Глыбоцкі р-н) (FAPDU, 5) “Я адслужыў шэсць гадоў, матушка пяхота, прайшоў. (І дзе?) Кіненсберг. І адслужыў шэсць гадоў. І пяцьдзесят первым гаду прыйшоў дамоў, а тут усё голае і ўсё спалена – ні хаты, ні дама якога – усё абсалютна. Толька асталася пуня, а астальное… Прыйшоў на голае места” (Глыбоцкі р-н) (FAPDU, 16).
.
Аднаўленне сельскай гаспадаркі ва ўсходніх раёнах Паўночнай Беларусі праходзіла на аснове калгасна-саўгаснай вытворчасці. Ужо ліпені 1944 г. ЦК КП(б) і СНК БССР прынялі пастанову “Аб аднаўленні калгасаў у вызваленых ад нямецкіх захопнікаў раёнах Беларускай ССР” (Poslewoennoe razwitie Glubokskogo rajona, 2010, s. 10]. Ва ўсходніх раёнах Полацкай вобласці да канца 1944 г. было адноўлена 668 калгасаў (ZGA g. Polocka, 1947, 1, 3, 27). У раёнах, якія найбольш пацярпелі ад вайны працэс аднаўлення калгасаў расцягнуўся на некалькі лет. Напрыклад, у некаторых сельсаветах Асвейшчыны калектыўныя гаспадаркі былі адноўлены толькі праз два – тры гады пасля вызвалення, па меры засялення спаленых вёсак (Pamięć, 2000, s. 209).  

“После вайны была галадоўка. Асталіся дзеці і старыкі.. ані ніякай скаціны не было. Далі карову немецкую на ўсю деревню (у акупацыю партізаны ўзялі корову і далі распіску) і вот далі эту трофейную корову, да і то, што тата вернулся інвалідом с войны. Цягала са взрослымі плуг..собіралісь некалькі сямей і абрабатвалі вучасткі. Які хлеб? Баланды якой, запасы с агарода. Колхоз сразу васстанавіўся” (Сенненскі р-н) (FAPDU, 1).

У заходніх раёнах у паваенны час пераважалі аднаасобныя гаспадаркі. У першы год пасля вызвалення ў 9 заходніх раёнах Полацкай вобласці было адноўлена 25 калгасаў, якія аб'ядноўвалі 379 гаспадарак (да вайны існаваў 141 калгас, які аб'ядноўваў 4 789 гаспадарак) (Witebshczyna oswoborzdennaya, 2009, s. 398). Пераважна гэта былі невялікія калектыўныя гаспадаркі. Напрыклад, у Шаркаўшчынскім раёне 2 калгасы аб'ядноўвалі толькі 9 гаспадарак, а да вайны ў гэтых калгасах было 441 гаспадарка. На 1945 г. зямельны фонд 9 заходніх раёнаў Полацкай вобласці ў разрэзе землекарыстання размяркоўваўся наступным чынам:  калгасы мелі – 8 723 га (у тым ліку ворыўнай зямлі і агародаў – 4 165 га, сенажацяў – 1320 га), саўгасы  – 8 185 га (з іх ворыўнай зямлі і агародаў – 2 060 га,  сенажацяў – 1578 га), сяляне – 423 436 га (з іх ворыўнай зямлі і агародаў – 250 430, сенажацяў – 92 585 га) (ZGA g. Polocka, 1947, 1, 3, 53). Неаднародны сацыяльна-эканамічны ўклад актуалізаваў падзел на “заходнікаў” і “усходнікаў”, і прадвызначыў спецыфіку сістэмы жыццязабеспячэння вясковага насельніцтва. 
Архіўныя і матэрыялы вуснай гісторыі сведчаць пра тое, што ў разглядаемы перыяд асноўную ролю ў жыццязабеспячэнні сялян адыгрывала ўласная прысядзібная гаспадарка, прычым гэта было характэрна як для “усходніх”, так і для “заходніх” раенаў. Аднак, калі для аднасобнікаў, яна была асноўнай крыніцай жыццязабеспячэння, то сяляне-калгаснікі вымушаны былі спалучаць апрацоўку прысядзібнай гаспадаркі з працай у калгасе, за якую яны амаль нічога не атрымоўвалі ў першыя паваенныя гады. Сістэма аплаты моцна залежала ад ураджайнасці, стану калгаснай гаспадаркі і ад таго, што і колькі заставалася пасля выканання калгасамі абавязковых дзяржаўных паставак. У сельскіх гаспадарках не хапала цяглавай сілы, сельскагаспадарчых машын і інвентру, кармоў для жывёлы. Землі апрацоўваліся дрэнна і ураджайнасць была адпаведнай. Напрыклад, выканкам Полацкай вобласці адзначаў, што ў 1947 г. сярэдняя ўраджайнасць па калгасам усходніх раёнаў была нізкай: зернавыя – 3,9 цэнтнера з гектара, льносемя – 2,1, бульба – 6, і як следства аплата працадзён, за выключэннем невялікай колькасці гаспадарак, па зернавых складала менш кілаграма (ZGA g. Polocka, 686, 1, 118, 23).  Такая сітуацыя захоўвалася і на пачатку 1950-х гг., калі амаль усе галіны сельскай гаспадаркі знаходзіліся ў крызісным стане і калгасам іншы раз на заробленыя працадні нечым было плаціць. Вяскоўцы ўзгадваюць, што ў паваенныя гады на працадні амаль нічога не давалі: 
“Да вайны нічога было, і робілі, і стараліся, а пасля вайны галадавалі крэпка, цяжка было жыць. Калок запішуць. Давалі на яго якого хлеба. А які хлеб быў? Гірса[footnoteRef:1] была. Трудадні, ну, як валы робілі”(Полацкі р-н) (FAPDU, 9); “Мамка прышла дамоў, мы пяць ртоў галодных сідім, я самая малая была, і ана вот так вот палажыла на патрэсканныя ручкі галаву і плакала, прынесла палтара пуда герцы” (Верхнядзвінскі р-н) (FAPDU, 7); “Трудадні пісалі. І давалі хлеб жа, нейкае зярно давалі. Но, бальшынство гірсу. Гірса такая была не с’ядобная. Вот так і жылі” (Мёрскі р-н) (FAPDU, 2);“Нада ж дзе заробіць, а давалі што нам – гірсы дадуць, яны ж гэта пасеюць уражай, а тамачка нічога добрага ня вырасцець. На трудадзень на той дадуць па сколькі грам гірсы, а мы і тога змелем, рэдка, дзе жыціна пападаецца, змелем, хлеб пячом”. (Лепельскі р-н) (PEZ, 2011, s.259); “За год, за шэсць месяцаў па поў капейкі. А шэсць месяцаў саўсём пустыя. Давалі трыццаць сотак зямлі і мы садзілі бульбу, буракі, агародніну садзілі. Можна было і жыта кусочак пасеяць. А так нічога з калхозу, дарма рабілі. А работа цяжкая была. І касіць рукамі, бульбу плуг конь разарэць, а гэтым бабам бульбу выкапай як хош.” (Браслаўскі р-н) (FAPDU, 20). [1:  Гірса (бат.), Вromus secalinus, шматгадовая травяністая расліна сямейства злакавых, з’яўляецца пасяўным пустазеллем, якое засмечвае пасевы жыта; выкарыстоўваецца як кармавая культура ў жывёлагадоўлі.] 

 
У такіх амаль экстрэмальных умовах прысядзібная гаспадарка была амаль адзінай крыніцай жыццязабеспячэння сям’і селян-калгаснікаў і таму яны стараліся павялічыць плошчу свайго ўчастка. Неабходна адзначыць, што ў першыя паваенныя гады меў месца недакладны ўлік зямлі і частка зямельнага фонда была самастойна размеркавана паміж сялянамі, якія не хацелі яе вяртаць у калгасны фонд, бо фактычна выжывалі за яе кошт. Удакладненне і абмер прысядзібных участкаў пачаўся пасля прыняцця пастановы Савета Міністраў і ЦК УКП(б) ад 19 верасня 1946 г. “Аб мерах па ліквідацыі парушэнняў Статута сельскагаспадарчай арцелі ў калгасах”.  На пачатак 1947 г. па краіне было зафіксавана 202 243 выпадкі “захопу” грамадскіх зямель у памеры 21 572 га, з іх 20 505 былі вернуты калгасам (Historia Białorusi, 2011, s. 79). У Полацкай вобласці ў шэрагу калгасаў Ветрынскага, Дрысенскага, Полацкага, Ушацкага раёнаў асобныя калгаснікі мелі прысядзібныя ўчасткі ад 0,70 да 0,90 га пры ўсталяванай норме – 0,30 га (ZGA g. Polocka, 686, 1, 118, 25). 
Важную ролю ў жыццязабеспячэнні адыгрывала жывёлагадоўля, бо наяўнасць, напрыклад, каровы была адмысловым паказчыкам дабрабыту і крыніцай прадуктаў харчавання. Многія вяскоўцы ўзгадвалі, што з набыццём каровы жыць станавілася лягчэй: “З гэтай кароўкі мы сталі малако сабіраць” (FAPDU, 4). Рэспандэнты з усходніх раёнаў. успаміналі, што за каровамі хадзілі ці ў заходнія раёны, ці ездзілі ў Латвію. Разам з тым звяртае на сябе ўвагу спецыфічны характар тагачасных абменна-гандлёвых аперацый, бо ва ўмовах адсутнасці грашовых сродкаў фактычна адбываўся абмен. Пры гэтым, абмен таварамі ўсведамляўся сялянамі менавіта як гандлёвая аперацыя.
“Кароўку мы за машынку купілі тады. А машынка ў цёткі асталася з вайны за жалезнай дарогай. Яна наша была. І кароўку купілі. Як выязджалі ў парцізаны ўсё ж не саберыш. Ну, вот цётка забрала нашу машынку. А тыды, як фронт прыйшоў, яна аддала нам машынку. (А куды вы яе прадалі?) - У Западную прадалі. Завязлі, з сястрой вазілі на санках зімой і купілі кароўку. (А вы зналі каму прадаваць?) – Гэта ўжо дагаварыўшыся былі раньше. Сразу ня можна было. А тады карову хадзілі купляць. Тут жа гола-гола было. Мы там, дзе прадалі машынку, там і карову купілі. (Так вы можа абмянялі на карову? Вы ім -  машынку, а яны вам – карову?) – Да, да”. (FAPDU, 18).

Асобнай праблемай у паваенны час было ўтрыманне жывелы. Спачатку, згодна з Статутам сельскагаспадарчай арцелі, калгаснік павінен быў накасіць сена для калгаснага статку, а затым для сябе. 

“(А сена дзе бралі на карову?) Лён вырвеш, а тады сена скосіш – льнянішча, і жыта жалі – і гэта іржышча касілі.” (FAPDU, 18). 
“Вясной мама саламяную крышу зніміць, карове дасць, а ўвосень накрыець. Мама мяне маленькую возьміць асаку рэзаць, сярпамі жаць, а тадывот дзе шышкі чорныя растуць...” (PEZ, 2011, s.255) 
“…мы жылі ў Юсціянаве, чуем, што трактар  - вязуць салому, мы з братам вяровачкі ў руку, кароўку нечым карміць, і ад Барсукоў да Юсціянава сабіралі саломку гэту. Добрыя людзі былі, што другі раз возьмуць і нагой спіхнуць. Во што робілася. Радасці было, хоць саломкай кароўку накормім”. (FAPDU, 4).  

Матэрыялы вуснай гісторыі і архіўныя дакументы фіксуюць разнастайнасць праяў нефармальных практык і механізмы карэкціроўкі фармальных нормаў, якія датычыліся дапушчальнай колькасці жывел у асабістай гаспадарцы, неправамернай нарыхтоўкі сена ці іншых парушэнняў сельскагаспадарчага статута, якія іншы раз суправаджаліся спробамі выкарыстання агульнакалгасных рэсурсаў у асабістых мэтах.
Вяскоўцы, узгадваючы пра пасляванныя гады, адзначалі, што асабістая гаспадарка дазваляла дасягнуць пэўнай ступені гаспадарчай аўтаномнасці. Частка прадуктаў  і паслуг, якія вырабляліся сіламі хатніх гаспадарак спажывалася ўнутры сям'і, а частка размяркоўвалася па каналах сацыяльных сетак.
“Былі свае каровы. У каждага хазяіна карова свая была. Авечкі былі, свінні былі. Сваімі абхадзіліся. Вот што. На базары можа каму нада было дык хадзілі, куплялі. Но, бальшынство абхадзіліся сваім” (Мёрскі р-н) (FAPDU, 2).  
“Паехалі б на базар, а нада ж грошы, а дзе іх браць? А іх не было. Хадзілі, адзяваліся, як маглі. Самадзельем занімаліся”. (Верхнядзвінскі р-н) (FAPDU, 7).  

Сітуацыя з жыццезабеспячэннем ў раёнах, дзе пераважалі аднаасобныя гаспадаркі, ускладнілася ў канцы 1940-х гадоў, калі быў узяты курс на паскораную калектывізацыю. Масіраваны наступ партыйна-дзяржаўных структур, дзеянні карных органаў, павелічэнне падаткаў, раскулачванне дазволілі ў кароткі перыяд уключыць асноўную частку сялянства заходніх абласцей у калгасна-саўгасную сістэму. Колькасць аднаасобных гаспадарак стала рэзка скарачацца. Да сакавіка 1950 г. Браслаўскі і Докшыцкі раёны амаль завяршылі калектывізацыю. У 1955 г. у Віцебскай вобласці ўжо не было аднаасобных сялянскіх гаспадарак. Калектывізацыя заходнебеларускай вёскі адмоўна адбілася на ўзроўні жыцця сельскага насельніцтва.
“Каліктывізацыя… Забралі ў мужыка ўсё. Забралі прыгожых каней, запраж, плугі, бароны, машыны малатарныя. Аставілі мужыку толькі хату з 4 вугламі з куском зямлі, за якую не зналі якіх падаткаў яшчэ не плаціць”(Браслаўскі р-н) (FAPDU, 14).
“А як ужо сталі калхозы ў 50-м гаду, тады ужо паадбіралі зямлю, паадбіралі коній лішніх і абагулівалі у каго там які амбар, ці свіран, ці што. Усё забіралі, толька астаўлялі адну хату і адзін хлеў.Канешне ні хацелі ў калхоз! Ну, а што зробіш, калі Сталін так саздаў такі указ што б ішлі. А ў калхозі, войдуць во як, і мае хадзілі радзіцілі увесь дзень атробяць, а ім трудадзень пісалі. А за гэты трудадзень нічога ні плацілі. Усё дарма рабілі. Рабілі людзі дарма. І так рабілі каждый дзень: ад цёмнага да цёмнага, і ў васкрэснікі” (Глыбоцкі р-н) (PEZ, s. 260). 
“Аб’едзянілі ў калхозы ўжо пасля вайны. Я з арміі прыйшоў у 47-м гаду, і гэта, камісар партызанскай брыгады быў первым сакратаром райкома партыі ў Докшыцах. А мой швагер у Бірулях быў старшыня. Дык аб’едзянялісь, я з арміі прыйшоў. Не хацелі ў калхоз ідці. Кароў паадбіралі. Усё сцягнулі: і бароны, і плугі, і ўсё. Я толькі з арміі, а я з вечарыны шоў, пацягнуў свае калёсы. З Докшыц як прыехаў Зінкевіч, стукніць кулаком аб стол, так і гэтак, усіх на Сібір сашлём, хто ў калхоз не пойдзець. І пайшлі ўсе. Гэта ў 49-м гаду. А астальныя дзярэўні не пайшлі, потым пайшлі, у 50-м гаду.” (Докшыцкі р-н) (PEZ, s. 263-264).

Кожны сялянскі двор павінен быў плаціць падатак на зямлю, пастаўляць дзяржаве (часта без уліку рэальных магчымасцяў) устаноўленую мясцовымі органамі ўлады колькасць сельскагаспадарчай прадукцыі (мяса, бульбу, малако, яйкі і інш). Асноўным з’яўляўся сельскагаспадарчы падатак, які з  верасня 1939 г. пачаў налічвацца ў залежнасці ад даходу калгаснікаў, іншага сельскага насельніцтва па прагрэсіўнай шкале. Пастановай СМ СССР ад 30 чэрвеня 1948 г. былі ўнесены змяненні ў закон аб сельгаспадатку – павялічваліся стаўкі на 30 % пры ранейшых крыніцах і нормах даходнасці (Historia Białorusi, 2011, s. 84). Характэрнай асаблівасцю новых нарматыўных актаў з’яўлялася пашырэнне кола плацельшчыкаў за кошт скарачэння льготнікаў. Калі раней ад уплаты падаткаў вызваляліся мужчыны старэй 60, а жанчыны 55 гадоў, то цяпер яны абкладаліся на 50 %. Пагоршылася матэрыяльнае становішча сем’яў, страціўшых у гады вайны кармільца, дзе на забеспячэнні засталіся дзеці да 8 гадоў (Historia Białorusi, 2011, s. 85). Аплата падаткаў ажыццяўлялася з цяжкасцямі і каштавала сялянам апошніх натуральных і грашовых зберажэнняў. 
“Яйцо, сметану, масла збівалі і ўсе на налогі. Вазілі ў Полацк і прадавалі. Ці масла здавалі. У Варонічы трэба было занесці малако. Масла аддасі – грошы палучыш – налог заплаціш. Калатуху варылі. Шчавельнік вялікі кацёл варылі і елі, і галодныя хадзілі.” (Полацкі р-н) (FAPDU, 9). 
“З кожным годам накладалі і накладалі.. 9000 налогу, а саду ў нас – дзве яблыні…але ж мама прадавала парасят і гэты налог выплаціла. У 1949 г. тожа выплацілі гэта, а ў акцябрэ ўжо ў калхоз.” (Глыбоцкі р-н) (FAPDU, 16).

Вяскоўцы ў сваіх успамінах асабліва падкрэсліваюць, што атрымаць “жывыя грошы” за працу ў пасляваенным калгасе было практычна немагчыма, а рэальныя сумы выплат былі надзвычай мізэрнымі. Таму сяляне-калгаснікі імкнуліся па магчымасці мінімізаваць працоўны ўдзел у калектыўнай гаспадарцы. Каб пракарміць сям’ю, некаторыя ўладкоўваліся на іншыя работы, займаліся па найму будаўніцтвам жылля, жывёлагадоўчых і культурна-адміністрацыйных аб’ектаў. Гэта, у сваю чаргу, прыводзіла да таго, што сяляне-калгаснікі не выпрацоўвалі абавязковы мінімум працадзён. У 1946 г. па БССР яго не выканала 23,8 % працаздольных калгаснікаў (Historia Białorusi, 2011, s. 79). З гадамі гэты паказчык пагаршаўся. Па Полацкай вобласці лічбы 1947 г. вельмі красамоўна сведчаць пра сітуацыю ў рэгіёне: 1 165 чалавек з усходніх раёнаў (з іх з Ветрынскага – 468, Полацкага – 281,    Расонскага – 240) і 52 працаздольных калгаснікаў з заходніх раёнаў не выканалі абавязковы мінімум (ZGA g. Polocka, 686, 1, 118, 24). Неабходна адзначыць, што рэспандэнты ўзгадвалі, што  кіраўніцтва калгасаў, улічваючы складаную сітуацыі, адпускала на пару месяцаў на так званыя “заробкі” аднаго працаздольнага з сям’і. Фактычна “хаджэнні на заробкі” дазвалялі не толькі атрымаць дадатковыя сродкі, але па-сутнасці з’яўляліся асноўнай крыніцай даходаў селян-калгаснікаў.
У паваенныя гады практыка “хаджэння на часовыя заробкі” мела сваю спецыфіку. Матэрыялы вуснай гісторыі фіксуюць, что жыхары з разбураных усходніх раёнаў Паўночнай Беларусі больш хадзілі ў заходнія раёны. “Хаджэнні” прымалі розныя формы: ад выканання сезонных работ да жабрацтва. Прычым апошняе, як вузкаспецыялізаваны промысел адмысловай сацыяльнай групы ў даваенны час, пасьля вайны набывае масавы характар з адзінай мэтай – элементарнага выжывання. Жыхары знішчаных вёсак хадзілі ў раёны, якія больш захаваліся пасля вайны, пераважна ў заходнюю частку Паўночнай Беларусі, дзе аднаасобныя гаспадаркі былі ў параўнальна лепшай гаспадарчай сітуацыі, чым усходнія калектывізаваныя раёны. Традыцыйныя ментальныя ўстаноўкі не давалялі жабракам адмаўляць, бо лічылася, што жабрак – гэта божы чалавек: “У нядзельку, параненьку, хадзіў жа Бог па свеце. Бог жабруючы, грэшных людзей трабуючы.” (FAPDU, 11). 
“Дзедзіно ёсць дзярэўня, дык маміна сестра жыла там дваюрадная. І там яе знакомая, дык яна после вайны хадзіла, як цяпер сказаць, жабраваць хадзіла. У яе было трое дзяцей, Дзедзіно гэта было дзярэўня спалена, яна была беднай, яна хадзіла ўсё далёка жабраваць…” (Докшыцкі р-н) (FAPDU, 11). 
“Мы не хадзілі, а да нас пасля вайны з васточнай Беларусі прыхадзілі. Яны ж там папаленыя былі, бедна жылі, так ішлі да нас. Прыйдуць, паглядяць ёсць ці абраз, перакрэсцяцца і “Падайце раді Хрыста”…і так ішлі, ішлі, ішлі…”(Глыбоцкі р-н) (FAPDU, 15).
“..а раней было, вот гэта і мама казала і свякроў, што нада на Каляды як первы дзень у цэркаві, дык там многа сядзіць этых нішчых, і нада тады ўзяць па кусочку сала па невялікаму каб усім даць. Хоць па невялікім, алі каб абдзяліць усіх, сколькі іх там ёсць.” (Докшыцкі р-н) (FAPDU, 11).

Жыхары заходніх раёнаў таксама хадзілі на часовыя заробкі, але ў напрамку Латвіі ці Літвы. Гэта спецыфічная адметнасць мела больш грунтоўны сацыяльна-эканамічны падтэкст, які сведчыў пра наяўнасць пэўных сувязей паміж Заходнебеларускімі землямі, Латвіяй і Літвой, склаўшыміся ў межах працоўнай міграцыі ў перыяд знаходжання рэгіёна ў Польшчы. Людзі ведалі адзін аднаго і мадэль ужо была апрабіравана ў папярэдні перыяд.

“Мая мама служыла ў Латвіі, пасля вайны ў хазяіна, зямлі ў яго было многа, скаціна. Кароў там мама даіла. У нас пяцёра дзяцей, а коні ў нас здыхалі. А які хазяін без каня? Так вот паедзе, заробіць грошы. Два разы ездзіла, кідала малых рабят і ехала. Сезон работала: кароў даіла, бульбу капала.” (FAPDU, 8). 

У разглядаемы перыяд значная частка таго, што давала ўласная гаспадарка, ішло на продаж. Матэрыялы вуснай гісторыі фіксуюць, што калі для жыхароў ўсходніх раёнаў здабыць грашовыя сродкі для набыцця прадуктаў харчавання было праблемай элементарнага выжывання, то жыхары заходніх раёнаў маглі сабе дазволіць набыццё рэчаў, якія не адносіліся да неабходнага жыццёвага мінімума, і былі асноўнымі прадаўцамі прадуктаў на рынках. Разам з тым, неабходна адзначыць, што ўсё залежала ад узроўню дабрабыту гаспадаркі і наяўнасці гаспадара ў сям’і ў паваенны час. Рэспандэнты разглядаемага рэгіёну падкрэслівалі, што ў паваенны час актыўна выкарыстоўвалася тактыка мінімізацыі раходаў.
“Ну так вось…і не даясі, а прадасі” (Верхнядвінскі р-н) (FAPDU, 18). 
“Я хадзіла з мамай на рынак у Дрысу. Большінство былі з Западнай, большынство былі крэпкія. Нашых мала было. Нашы яшчэ не такія былі, а тыя... Прадавалі масла, тварог, смятану, яйцо. Зберуць за нядзелю, ну і пруць тады. У каго конь свой быў,  ен пасадзіць паню сваю, яна прадасць.. Яны аднаасобнікі былі. (А што яны куплялі?). Усё на свеце. Трапкі куплялі. Яны хлеб не куплялі. У іх хлеб свой быў. (А мама, што за денежкі пакупала?) А хлеб, а мука” (Верхнядвінскі р-н) (FAPDU, 4). 
“І вот мамка сабірала всю неделю яйца, масла і  насіла прадаваць в Бігосава, чтобы купіць хлебушка нам. Купіт хлебушка, тагда атрежет вот так вот скібачку, скібачку напалавіну і вот этат кусочек дасць на день і замкнет этот, потому что мы з’сядім яго з голаду быстра. Вот так вот, детка, было. Время было цяжёлае…”(Верхнядвінскі р-н) (FAPDU, 7).
“Кароўку маеш, ніколі каплю малака не з’ясі, усё смятана, маслачка збіта занесена” (Браслаўскі р-н) (FAPDU, 20).
 “Да, у Празарокі на кірмаш. А тады ўжо гэтыя яйкі там прадась мама, там масла. А самі елі з банкі малако. Не выхадзіла каб, як цяпер кажды дзень катлеты ці што выпякаюць” (Глыбоцкі р-н) (FAPDU, 12). 

У якасці дадатковай крыніцы жыцязабеспячэння ў паваенныя гады выступалі так званыя здабыўныя промыслы – паляўніцтва, рыбалоўства, пчалярства збіральніцтва. Апошнім пераважна ім займаліся дзеці рознага ўзросту, дарослыя займаліся гэтым у меншай ступені, бо былі занятыя ці ў калгасе, ці ў сваёй гаспадарцы. Прадукты збіральніцтва ўключаліся ў паўсядзённы рацыён, а таксама былі крыніцай заробку. У цяжкія пасляваенныя гады ягады і грыбы старэйшыя дзеці нярэдка прадавалі ў бліжэйшым мястэчку ці горадзе, каб набыць неабходныя рэчы, напрыклад, для школы, ці нейкі ласунак. 
“Помню, пойдзем з братам, чарніц наберым, як мы там дацягвалі да горада – не помню, сядзем, стакачык прададзём за капеячку. Там нас многа было, чалавек дзесяць. І кажды хочаць прадаць. Другі раз прадасі, а бывае, што і сам гэтыя чарніцы, есці ж хочацца. Трошкі прынясём маме капеечак”(Верхнядвінскі р-н) (FAPDU, 4); “У Лявонішыне адкрылася школа, там не спалілі,аў нас тры школьнікі. Пайшлі на луг і набралі два мяхі шчаўля. Селі, перабралі па шчаўлінке і заняслі ў магазін. Я, сястра і брат, прыняслі, паставілі. Мы ўжо не бяром, ужо набралі. Мы як заплачам, а мы ўжо ручкі купім, сшыткі купім, у школу пойдзем за шчавель. Гэта ж не цяперашнія мяшочкі. Ішлі, цяжка ісці, 4 кілометры ад магазіні. Прынеслі дамоў, мама какоры са шчаўля пекла” (Верхнядвінскі р-н) (FAPDU, 3).
Неабходна адзначыць, што рэспандэнты, якія пражывалі на тэрыторыі заходніх раёнаў Паўночнай Беларусі, адзначалі, што актыўнае збіральніцтва стала актуальным пасля таго, як былі арганізаваны нарыхтоўчыя пункты: 
“Гэта ўжо после сталі іх прынімаць. Ну капейку можа якую мне..  я ж ужо помню хадзіла мне можа гадоў было дзесяць.(А колькі сабралі?) Ну, сабіралі сколькі каму хто сколька можаць. Вядро хто насабіраець, ну. А як не было дык і эта ж капейка, ну. Тыя я ж капейкі, ну куды ў хату ж дамоў, куды прынасілі і нада ж было нешта купіць, надаж было нешта і надзець, надаж было нешта і абуць” (Глыбоцкі р-н) (FAPDU, 5).
Матэрыялы вуснай гісторыі фіксуюць, што жорсткія ўмовы пасляваеннага аднаўлення выклікалі да жыцця альбо актуалізавалі нетыповыя формы эканамічнай і гандлёвай актыўнасці сялян, дзе сярод традыцыйных зяняткаў узніклі і нелегальныя формы гандлёвага прадпрымальніцтва, якія часта мелі крымінальны характар, аднак дазвалялі людзям хоць у якой-то меры рэалізаваць прадпрымальніцкі патэнцыял, змякчыць дэфіцыт, а галоўнае – выжыць. Адным з такіх нелегальных промыслаў стала самагонаварэнне, якое набыло шырокі размах і масавасць у пасляваенныя гады. Ва ўмовах пасляваеннай карткавай сістэмы забеспячэння і таварнага дэфіцыту, адсутнасці грашовых сродкаў у вясковага насельніцтва ў разглядаемы перыяд, самагон стаў хадавой валютай падчас нелегальных тавараабменных аперацыях і рэальнай крыніцай для заробку грошай, неабходных для самазабеспячэння, аднаўлення ўласнай гаспадаркі і для выплаты падаткаў (Sumko, 2018, s. 128). Рэспандэнты ўзгадваюць, што ва ўмовах адсутнасці грашовых сродкаў на самагон менялі хадавыя тавары, якія нельга было вырабіць у хатніх умовах. Пэўная частка самагона, прызначанага на продаж, накіроўвалася ў гарады і мястэчкі, чыгуначныя станцыі. Улічваючы, што самагонаварэнне было забаронена і каралася жорстка, абмен адбываўся таемна, на рынках, дзе прадавалі яйкі, малако і іншыя прадукты. У першыя паваенныя гады прадаўцы і пакупнікі самагону загадзя ўдакладнялі і дамаўляліся наконт часу і месца продажу: 

”Яна ж ідзе на базар. Таргуець. Яны і папросяць: “Ты мне ў такую та хату прынясі, дамоў”. Гналі з бульбы, зярно прарошчвалі. Баня стаяла пад ракой, там і гналі. Мама насіла ў Дрысу. Занясець у хату знаёмым жыдам бутылку ці дзве і на мыла там, на соль, на табаку, запалкі. Гэтага не было ў магазінах. Плацілі тым жа, што яна прасіла” (Верхнядзвінскі р-н) (FAPDU, 17). 
“Гналі ціханька. Пасля вайны хаділа на рынак у Бігосава і ў грелке, на жывот прівяжет. А там у неё была падруга. Ана падруге прінесёт, та, естественна, ей заплаціт сколькі там і прадаст”(Верхнядзвінскі р-н) (FAPDU, 13). 

Пры гэтым, найбольшы размах самагонаварэнне, як сведчаць дакументы Полацкай пракуратуры, мела ў заходніх раёнах воблаці, дзе яшчэ ў дастатковай ступені захоўваліся аднаасобныя гаспадаркі, якія мелі дастатковыя рэсурсы для вырабу хатняй гарэлкі. Рэспандэнты з Верхнядзвінскага раёну (вескі: Жыгулі, Юсцініянава, Барсукі), калі ўзгадвалі першае пасляваеннае дзесяцігоддзе, адзначалі, што самагон яны пераважна прывозілі з-за Дзвіны, якая да 1939 г. была мяжой з Польшчай. Напрыклад, каб справіць вяселле перапраўляліся цераз раку і дамаўляліся наконт гатовага прадукту: 

“І я замуж шла, у Западную насіла зярно і гналі. У Западнай было болей спакайней, у нас ганялі за самагонку. Гэта ёйнае дзела, ці яна ўзяла самагонам, ці зярном. Мы ёй заплацілі, а яна нам нагнала самагонкі”(Верхнядзвінскі р-н) (FAPDU, 19); 
“Я помню, што мама, калі бацька яе памёр, ну, тут сабраліся. Але тады ўжо было троху зерна і ў нас. Мама запрагла каня, бацька яе тут ляжыць дома, а нада ж самагонкі – стол. І вот яна павезла туда (у Западную – аўт) зярно і прывязла самагонкі. Ну, можа яна знала да каго ехаць. Адзін аднаму можа падскажуць. Яны прадавалі самагонку. Дагаварваліся на сколькі зерна дадуць самагонку. Я помню, што первая куцця была ячменная. Як паміралі, первы стол ставяць куццю. Мама паехала і прывязла тады ячменню, а затым паехала за самагонкай.” (Вярхнедзвінскі раён) (FAPDU, 4).

Нелегальны характар вырабу самагону ў пэўнай ступені інтэграваў вясковы калектыў, які быў зацікаўлены ў вырабе забароненага прадукту. “Агульная таямніца” выразна супрацьпастаўляла вясковую грамаду мясцовым уладам і дазваляла паспяхова пазбягаць пакарання. Разам з тым, такая сітуацыя была характэрна для адносна невялікіх весак, аддаленых ад буйных населеных пунктаў ці бальшакоў, дзе склад насельніцтва збольшага не змяняўся.
“Тайна, ноччы. За кладбішчам, у Каркальцы, там куст быў і вада на месце, там балота было. Ну, дак самагонку гналі і хату строілі. (Не сдалі ніхто?) – Не здалі. Там уся дзярэўня гнала. 22 хаты было і дзярэўня настаяшчая была. Дзярэўня ў лясу была.  Цяпер можа і здалі. (А чаму тады не здавалі?) Тады людзі былі гаратныя, але яны дружныя былі. А цяпер яны пазвярэлі ўжо ад багатства” (FAPDU, 18). 

Практычна за ўсе паслугі гаспадарчага плану (узворванне прысядзібнага участка, дапамога ў будаўніцтве, дастаўка дроваў, арэнда цяглай сілы – каня і да т.п.) ва ўмовах дэфіцыту грашовых сродкаў сяляне разлічваліся саматужна вырабленым алкагольным напоем (Sumko, 2018, s. 128]. Палявыя экспедыцыйныя матэрыялы сведчаць, што мяжа паміж спажывецкім, спажывецка-таварным і таварным тыпамі самагонаварэння была дастаткова ўмоўная, бо большасць самагоншчыкаў вырабляла саматужную гарэлку і для асабістага спажывання, і для дадатковага заробку. Неабходна адзначыць, што да красавіка 1948 г. крымінальная адказнасць была прадугледжана толькі за выраб і захоўванне самагону з мэтай збыту ў выглядзе промыслу, Указ Прэзідыўма Вярхоўнага савета СССР “Аб крымінальнай адказнасці за выраб і продаж самагона” ад 7 красавіка 1948 г. зрабіў больш жорсткімі санкцыі за самагонаварэнне і ўвёў крымінальную адказнасць за выраб самагону без мэты збыту. У Полацкай вобласці за 1948 год да судовай адказнасці за самагонаварэнне і збыт нелегальнага алкаголю было прыцягнута 673 асобы (ZGA g. Polocka, 964, 2, 49, 7). Судовая статыстыка фіксавала, што для вырабу самагонкі без мэты збыту ў 94,6% выпадках выкарыстоўваліся прадукты ўласнай гаспадаркі і толькі ў 5,4% выпадках прадукты купляліся на рынках ці ў гандлёвых арганізацыях. Аднак, прыведзеная статыстыка не ўлічвае тых аб’ёмаў сыравіны, выкарыстанай для вырабу самагону, якія былі скрадзены сялянамі ў калгасе.
У галодныя паваенныя гады калгасная маёмасць таксмама разглядалася як нелегальная крыніца даходаў. 

“(А да таго, да кароўкі, як жылі?) Мама з фермы насіла. Бралі ўсе малачко. Быў очань харошы прадседацель. І кажыць, ну, я знаю, што вы берацё, ну, глядзіце, каб большае начальства вас не устрэціла. Многа не бярыце, па літру бярыце. Але ж кто там па літру браў?” (Верхнядвінскі р-н) (FAPDU, 4).
“Бедна ж жылі, хаця бы хто 4, хто 5 кілаграм украдзе. А такія ж былі людзі, што і прадавалі. Сабе ўкраў, мне ўдалося, я маўчу, а ты панёс – цябе прадам. А давалі і 7, і 6, і 5 гадоў за 5, за 8 кілаграм” (Глыбоцкі р-н) (FAPDU, 12). 

Скарачэнне паступленняў хлеба на ўнутраны рынак, рост цэн вясной 1947 г. прывялі да павелічэння крадзяжоў збожжа. 4 чэрвеня 1947 г.быў выдадзены ўказ аб адказнасці за раскраданне сацыялістычнай маёмасці. Большасць спраў была ўзбуджана па дробных выпадках у калгасах падчас уборкі ўраджаю (у трэцім квартале 1947 г. 51, 3 % прыцягнутых па гэтай катэгорыі спраў). У параўнанні з другім кварталам (тады адказнасць за крадзяжы наступала па законе ад 7 жніўня 1932 г.) у 3-м квартале 1947 г. па БССР па калгасах было прыцягнута на 2003 чалавекі больш  (Kasztalian, 2007). Рэалізацыя карнай палітыкі знайшла і адлюстраванне і ў народнай памяці:
“Было ў нас у Мошніцы тры жэншчыны пасадзіўшы. Десяць гадоў ім далі. Яны, ну, некалі такая машына была, што малаціла зерне і яны не зерне ж укралі, а толькі што падмялі каля машыны гэтай, ну от і па дзесяць гадоў далі. Яны адседзілі па тры гады і затым амністыя.” (Расонскі р-н) (FAPDU, 10); “Суділі за каласок.  З Барадуліна была баба і яй 10 гадоў далі за каласкі. За ракой схадзіла (р. Свольна) калскоў набрала. Не адну пасадзілі. - А як іх лавілі? Хтосьці данасіў? - Яны па полю еділі. Спецыяльна чалавек быў, які ездзіў па палях” (Верхнядвінскі р-н) (FAPDU, 18).

Пасля смерці І. Сталіна пачаўся пошук шляхоў, скіраваных на паляпшэнне стану сялянскага насельніцтва і перагляд сталінскай мадэлі эканамічных узаемаадносін дзяржавы з калгаснікамі. Старшыня Савета Міністраў Г. Малянкоў на сесіі Вярхоўнага Савета СССР выступіў з прапановай пераглядзець нормы абавязковых паставак і спісаць нядоімку за прайшоўшыя гады. Быў прыняты новы закон “Аб сельскагаспадачым падатку”, які замест прагрэсіўнай стаўкі ўводзіў прынцып цвёрдага падаткаабкладання. Сярэдняя стаўка сельгаспадатку па БССР устанаўлівалася ў памеры 8,5 р. за сотку (Historia Białorusi, 2011, s. 87). У выніку падаткі памяншаліся амаль напалову. Усе недоімкі з гаспадарак калгаснікаў былі спісаны. Гэта садзейнічала паляпшэнню эканамічнай сітуацыі ў вёсцы, што выявілася ў дасягненні адноснай стабільнасці і дабрабыту асабістых гаспадарак сялян, якія вобразна пазначалі завяршэнне пасляваеннага аднаўлення фальклорнымі катэгорыямі “зажыліся”, “закасмацелі”.
Такім чынам, у перыяд пасляваеннага аднаўлення сістэма жыццязабеспячэння беларускай вёскі мела свае асаблівасці. Вельмі выразна яна прасочваецца на прыкладзе Паўночнай Беларусі, якая мела ў сваім складзе раёны з рознымі тыпамі сацыяльна-эканамічнага ўкладу і, адпаведна, розным узроўнем дабрабыту насельніцтва. Нават пасля суцэльнай калектывізацыі заходніх раёнаў падзел на “заходнікаў” і “усходнікаў”, і заставаўся актуальным і прадвызначыў спецыфіку сістэмы жыццязабеспячэння вясковага насельніцтва ў разглядаемы перыяд. Аднаўленне сельскай гаспадаркі ва ўсходніх раёнах Паўночнай Беларусі праходзіла на аснове калгасна-саўгаснай стстэмы. У заходніх раёнах ў паваенны час пераважалі аднаасобныя гаспадаркі, якія і забяспечвалі асноўныя аб’ёмы сельскагаспадарчай вытворчасці. 
Архіўныя і матэрыялы вуснай гісторыі сведчаць пра тое, што ў разглядаемы перыяд асноўную ролю ў жыццязабеспячэнні сялян адыгрывала ўласная гаспадарка, прычым гэта было характэрна як для ўсходніх, так і для заходніх раёўнаў. Аднак, калі для аднасобнікаў, яна была асноўнай крыніцай жыццязабеспячэння, то сяляне-калгаснікі вымушаны былі спалучаць апрацоўку прысядзібнай гаспадаркі з працай у калгасе,  дзе даходы па выніках заканчэння гаспадарчага года размяркоўваліся паміж членамі арцелі па працаднях і моцна залежалі ад уражайнасці, стану калгаснай гаспадаркі і ад таго, што і колькі заставалася пасля выканання калгасамі абавязковых дзяржаўных паставак. Адсутнасць матэрыяльнай зацікаўленасці калгаснага сялянтва прыводзіла да таго, што некаторыя сяляне імкнуліся па магчымасці мінімізаваць працоўны ўдзел у калектыўнай  гаспадарцы. 
Важнымі дадатковымі крыніцамі жыццязабеспячэння былі разнастайныя промыслы, якія мелі як легальны (збіральніцтва, рыбалоўства), так і крымінальныя (самагонаварэнне) характар. Самагонаварэнне ў гэты час мае шырокі маштаб і масавую распаўсюджанасць сярод сельскага насельніцтва вобласці, бо ўяўляла сабой эфектыўны спосаб “канвертацыі” сельскагаспадарчай прадукцыі ў “жывыя грошы” і такім чынам забяспечвала неабходныя фінансавыя сродкі для аднаўлення ўласнай гаспадаркі.

Рэзюмэ
У артыкуле разглядаюцца асаблівасці жыццязабеспячэння беларускай вёскі ў перыд пасляваеннага аднаўлення. Геаграфічныя рамкі даследавання – тэрыторыя Паўночнай Беларусі, якая ўмоўна падзялялася на дзве соцыякультурныя зоны (усходнюю і заходнюю). Прыярытэтнай крыніцаўнаўчай базай сталі палявыя этнаграфічныя матэрыялы і архіўныя дакументы.
Ключавыя словы: Паўночная Беларусь, жыццязабеспячэнне, пасляваеннае аднаўленне, сельская гаспадарка, колхоз, нелегальная эканамічная дзейнасць.
Summary
The article deals with the features of life support of the Belarusian village during the post-war reconstruction. The geographical scope of the study is the territory of Northern Belarus, which was divided into two socio-cultural zones (Eastern and Western). Field ethnographic materials and archival documents became the priority sources of the base.
Key words: Northern Belarus, life support, post-war reconstruction, agriculture, collective farm, illegal economic activity.

Streszczenie
W artykule omówiono cechy podtrzymywania życia białoruskiej wsi w okresie powojennej odbudowy. Zasięg geograficzny badania-teren Północnej Białorusi, która w zawieszeniu dzieliła się na dwie społeczno-kulturowych strefy (wschodnią i zachodnią). Priorytetem źródeł bazą stały się terenowe etnograficzne materiały i dokumenty archiwalne.
Słowa kluczowe: Północna Białoruś, zapewnienie warunków życia, powojenna odbudowa, rolnictwo, kołchoz, nielegalna działalność gospodarcza.
